29 gennaio - San costanzo
Ufficio delle letture 

Ardeant ira, feritáte certent

impii osóres fidei, minentur

carceres, virgas, laqueos, secures,

vulnera, mortem;

fervidas mergi iubeant in undas,

et genas caedi cólaphis, capútque

pércuti, ac totum laniari acerbo

vérbere corpus;

te nihil turbat, venerande praesul:

atque tormenti genus omne temnis,

nescius flecti répetis colenda

dógmata Christi.
Sústines poenas animo libenti:

aliger summus récreat, tuetur,

díraque ut grata tepefacta rore

bálnea sentis.
Cárnifex tandem truculentus almam

ense cervícem secat; ipse victor

pro Deo occumbis, referénsque palmam

scandis ad astra.

Sit Deo Patri decus atque Nato

Patris ac Nati decus esto Amori,

Martyr et Praesul celebretur hymnis

Omne per aevum.

Amen

Lodi 

O qui tueris milites

Tuos superno robore,

claras eis victorias

praebens, Creator optime:

quae fortis ossa martyris

et praesulis Constantii

templo quiescunt cóndita

serva orbis usque ad terminum.
Ut qui modo adsunt sospites

cives, eruntque posteri

per haec beata pignora

opem patroni sentiant.

Per haec recedant crimina, 

rectique mores fúlgeant,

morbi fugentur corporum,

lux alma mentes dirigat.

Tranquilla currant tempora:

absint famesque, béllaque:

nobis patescant omnium

fontes perennes munerum.

Tibi Deus sit gloria,

qui martyri fortissimo,

et praesuli Constantio

aeterna donas praemia.

Amen

Vespri

Salve decus Perusiae

tuaeque splendor patriae,

quam consecrasti dógmate, 

quam purpurasti sanguine.

Votis tuorum civium,

Constanti, adesto supplicum,

qui dulcibus te laudibus

tollunt ad alta sídera.

Te deprecantes ínvocant

Patrem, Patronum, víndicem,

seque illigatos póstulant

solvi catenis críminum.

Ut ergo captis lúmine

repente portitóribus

tui sacrati corporis

lucis tributa est gratia;

sic a supremis sédibus

fulgore nobis índito

iníre detur arduam

virtutis almae sémitam.

Tibi, Deus, sit gloria,

qui martyri fortissimo,

et praesuli Constantio

aeterna donas praemia.

Amen

10 agosto - San lorenzo
Ufficio delle letture 

Levita purus serviens 

Urbis sacrato praesuli, 

Caelestis Agni carnibus 

Christi fideles récreat.

Tanto nutritus pabulo 

ad bella vires cómparat 

contra tyrannum saeculi 

contra frementem Tartarum.

Aurum iubetur pródere, 

quod tutam in aedem caelitum

egena plebis dextera 

congessit amplo foenore.

Turba coacta pauperum,

en, inquit, aurum, splendida,

quo dives est Ecclesia:

his illa gemmis emicat.

Elusus hostis, dentibus 

totoque frendens corpore, 

flammis vorandum déstinat 

in crate fortem militem.

Exsultat ore et spiritu 

hoc nuncio Laurentius, 

gaudetque se gratissimum 

Christi futurum ferculum.

Iesu, tibi sit gloria, 

qui das triumphum Martyri,

cum Patre et almo Spiritu 

in sempiterna saecula.

Amen.

Lodi 

Lentis crematur flammulis

athleta Christi interritus:

stillans adustis artubus 

humor cruentus defluit.

Horret tyrannus: carnifex 

retro revolvit lumina:

sed ille semper firmior 

Christo rependit gratias.

Nam flamma amoris acrior

accendit intus pectora, 

quam qui solutis pascitur 

externus ignis carnibus.

O digna Christi victima 

flamma sacrata duplici, 

fac, ut superni Spiritus 

nos dulcis ardor cóncremet.

Fac, nos perennis caritas 

puris adurat ignibus:

fac, ut, subactis hostibus, 

Caeli fruamur gaudiis.

Iesu, tibi sit gloria, 

qui das triumphum Martyri, 

cum Patre, et almo Spiritu 

in sempiterna saecula.

Amen. 

Vespri

Det Martyri Laurentio 

solemnis hymnum gloriae, 

Urbs clara septem collibus, 

laetoque plaudat cantico.

Oblita laudes Caesarum 

ornet coronis militem, 

qui fortis in certamine 

idóla damnat gentium. 

Vox casta cordi cónsona 

Christi triumphos praedicat,

non horret iram iudicis, 

non carceres, non verbera.

Pellit timorem caritas 

flammis probatur purior, 

et damna spernit corporis 

mens firma dono gratiae.

Iesu tibi sit gloria, 

Qui das triumphum Martyri, 

cum Patre et almo Spiritu 

in sempiterna saecula. 

Amen.

7 novembre – sant’ercolano 
Ufficio delle letture 

Urbis o nostrae pater, Herculane,

martyrum serto redimite crines,

quae tui cives pia vota promunt

accipe praesens.

Ut fides patrum veneranda nostris

cordibus iugis maneat, precamur:

aspice: infensi minitantur hostes

agmina Christi.

Quos iuvat magni fidei magistri

atque Pastoris meminisse facta,

filios felix refove, novoque 

robore firma.

Abditus claustris viridi iuventa

qui Deo et sanctis studiis vacasti,

mentibus nostris radium supernae

inice lucis.

Tuque qui patrum miserans ruinam

rebus angustis columen fuisti,

devios nostros pius ad salutem

dirige gressus.

Templa, quae prisci posuere patres,

nunc tuos condunt cineres sepulchro:

sint tui hi nobis patriaeque semper

pignora amoris.

Sit salus Patri genitoque Christo

et tibi virtus utriusque compar:

praesuli nostro sit et Herculano

gloria in aevum.

Amen. 

Lodi 

Ad alta pastor moenia

invictus urbis dúcitur

iussu furentis Tótilae

diro immolandus fúnere.

Caput cruentus cárnifex

ictu bipennis ámputat,

corpusque muri e vértice

in ima praeceps próicit.

Terrores cives pérciti

dispersa membra cólligunt,

et corpori aptatum caput

humo recondunt flébiles.

Oh summa virtus numinis

honorque partus martyri!

Flos ut virescit ínteger

cum septus horto clauditur;

diu sepulta, iúnctaque

putri licet puéllulo,

illaesa membra pérmanent,

nec ulla tabes ínficit.

Commóta signo civitas

stupére primum, gaudio

gestire dein et cánticis

laeta Herculanum prósequi.

Turba ut reversa civium

vexilla pacis íntulit,

hunc clamat urbis sóspitem

hunc et patronum maximum.

Aeterne Pastor omnium,

Jesu tibi sit gloria,

cum Patre et almo Spiritu

in sempiterna saecula.

Amen. 
Vespri

Magnum parentem patriae
religionis vindicem,

grati adprecemur filii

laeto Herculanum cantico.

Crudelis arces ictibus

nostras Gothus cum frangeret,

patrumque firmam caedibus,

et fraude tentaret fidem;

devota Christo pectora

hic voce firmat civium,

tutansque sacra interritus,
hostis repellit impetus.

Vitae pro ovili prodigus,

pastor sub ense barbaro

procumbit insons victima,

auctus corona martyrum.

Laetare, Etrusca civitas,

tanta refulgens gloria,

attolle pulchrum turribus

cinctum caput victricibus.

Novo impetíta praelio,

ausus retunde perfidos;

quamque Herculanus sanguine

fidem sacravit, vindica.

Patroni ad aram procide:

nam sede regnans caelitum

poscentibus felix adest,

cari haud ovilis ímmemor.

Aeterne Pastor omnium,
Iesu, tibi sit gloria

cum Patre et almo Spiritu

in sempiterna saecula.

Amen.

Settembre – Beata Vergine Maria delle Grazie
Ufficio delle letture 

Quem terra, pontus, sidera 

colunt, adórant, praedicant, 

trinam regéntem máchinam 

claustrum Maríae báiulat.

Cui luna, sol et ómnia 

desérviunt per témpora, 

perfúsa caeli grátia, 

gestant puéllae viscera.

Beáta Mater, múnere 

cuius supérnus Artifex 

mundum pugíllo cóntinens,

ventris sub arca clausus est.

Beáta caeli núntio, 

foecúnda Sancto Spíritu, 

desiderátus géntibus 

cuius per alvum fusus est.

Iesu, tibi sit glória, 

qui natus es de Vírgine, 

cum Patre, et almo Spíritu, 

in sempitérna saecula.

Amen.

Lodi 

O gloriosa vírginum, 

sublimis inter sídera, 

qui te creávit, párvulum 

lacténte nutris úbere.

Quod Heva tristis ábstulit, 

tu reddis almo gérmine:

intrent ut astra flébiles, 

caeli reclúdis cárdines.

Tu Regis alti iánua 

et aula lucis fúlgida:

vitam datam per Vírginem, 

gentes redemptae, pláudite.

Iesu, tibi sit gloria, 

qui natus es de Vírgine, 

cum Patre, et almo Spíritu, 

in sempitérna saecula.

Amen.
